
MOLTAÍ

Iarrann an Coiste um Iascach ar an gCoiste um Fhorbairt Réigiúnach, mar an coiste atá 
freagrach, na moltaí seo a leanas a ionchorprú ina thairiscint i gcomhair rúin:

1. á chur in iúl gur saoth leis nach ndéantar nach mór aon tagairt don iascach agus don 
dobharshaothrú sa straitéis, cé go bhfuil ról ríthábhachtach ag na tionscail sin feadh 
imeallbhord an Atlantaigh ina iomláine, go ngintear leo gníomhaíocht eacnamaíoch 
agus poist, go bhfuil ról acu i dtaca lenár réigiúin chósta a mhúnlú agus i ndul i ngleic 
leis an meath déimeagrafach; á iarraidh ar an gCoimisiún athbhreithniú a dhéanamh ar 
an téacs atá ann faoi láthair agus an straitéis atá beartaithe a oiriúnú chun an dá earnáil 
a chur san áireamh, i bhfianaise na n-easnamh tromchúiseach a sainaithníodh agus 
chun bearta a chur san áireamh chun dul i ngleic le tionchair na paindéime a bhaineann 
le héilimh athraitheacha tomhaltóirí, le rochtain ar an margadh, le saincheisteanna 
sábháilteachta agus le hiompar i ndáil le srianta teorann; á chur i bhfáth a thábhachtaí 
atá sé ailíniú a dhéanamh ar iarrachtaí an Choimisiúin agus na mBallstát chun feabhas 
a chur ar shláinte agus maoirseacht na n-aigéan agus ar bhainistiú inbhuanaithe a gcuid 
acmhainní;

2. á chur i bhfáth gurb iad na ‘gníomhaíochtaí maidir le hiascach bruscair’ an t-aon 
tagairt a dhéantar don iascach sa straitéis agus in ainneoin a thábhachtaí atá sé 
d’iascairí a bheith rannpháirteach i nglantachán na n-aigéan, go bhfuil ríthábhacht leis 
go ndéanfar tionchair shocheacnamaíocha agus chomhshaoil na hearnála seo a chur 
san áireamh; á chur i bhfáth, mar an ghníomhaíocht is sine den gheilleagar gorm, go 
bhfuil ról tábhachtach ag an iascach san fhorbairt ar an ngeilleagar ciorclach agus nach 
foláir an t-iascach a chur san áireamh d’fhonn straitéis a chur chun cinn lena n-
áiritheofar inbhuanaitheacht leanúnach earnáil an iascaigh trí leas a bhaint as 
láidreachtaí na hearnála sin;

3. á chur i bhfáth go bhfuil ról tábhachtach ag iascairí i nglantachán na n-aigéan agus 
bruscar muirí á bhailiú acu; ag tabhairt dá aire, áfach, nach foláir dul i ngleic leis an 
tsaincheist ar tír ar an gcéad dul síos agus trí dhramhaíl a laghdú ag an bhfoinse;

4. á chur in iúl gur saoth leis nár tugadh neamhaird ar an iascach agus ar an 
dobharshaothrú sa mheastóireacht ar an gcéad straitéis Atlantach, cé go raibh na 
hearnálacha sin san áireamh ann;

5. á chur i bhfáth a thábhachtaí atá an comhar idir an Coimisiún agus stáit chósta agus 
gníomhaireachtaí an Atlantaigh ó thaobh cosaint a dhéanamh ar stoic éisc de, lena 
ndéanfar uastáirgeacht inbhuanaithe a bhaint amach agus lena gcuirfear deireadh le ró-
iascaireacht;

6. ag tabhairt dá aire, le tarraingt siar na Ríochta Aontaithe ó AE go dtiocfaidh athrú 
ollmhór ar an gcaoi a ndéanann soithí AE a ngníomhaíochtaí a chur i gcrích san 
Aigéan Atlantach agus ar dhinimic sheanbhunaithe sa réigiún; á chur i bhfáth go 
bhféadfadh Cúlchiste Coigeartaithe Brexit a bheith ina uirlis thábhachtach san aistriú 
sin; á chur in iúl gur saoth leis go bhfuil an buiséad atá leithdháilte ar an gcúlchiste seo 
chun caillteanais a chumhdach in earnáil an iascaigh de shiocair tharraingt siar na 
Ríochta Aontaithe go hiomlán neamhleor agus nach gcaitear go cothrom le gach cuid 



PE662.092v03-00 4/7 AD\1229314GA.docx

GA

den earnáil lena mbaineann sna critéir dháilte atá molta ag an gCoimisiún;

7. á chur in iúl gur geal leis, i gcomhthéacs na míshocrachta a tháinig as tarraingt siar na 
Ríochta Aontaithe ó AE, an sprioc chun cothú a dhéanamh ar na naisc loingseoireachta 
ghearrthurais san Atlantach ar mhaithe le hÉire a lánpháirtiú ar bhonn níos fearr;

8. á iarraidh ar an gCoimisiún gach iarracht a dhéanamh chun an Ríocht Aontaithe agus a 
gníomhaireachtaí ábhartha a áireamh i bpróiseas chur chun feidhme Straitéis Mhuirí 
an Atlantaigh chun tógáil ar stair an chomhair thorthúil sa réimse sin;

9. ag tabhairt dá aire, má tá an straitéis le bheith éifeachtach i ndáiríre, nach foláir ról na 
réigiún agus na n-údarás áitiúil a neartú, go háirithe na réigiúin is forimeallaí toisc go 
bhfuil cion suntasach de bhithéagsúlacht na hEorpa lonnaithe iontu, ach freisin toisc 
go bhfuil na réigiúin sin ag brath go mór ar an ngeilleagar gorm dá n-inbhuanaitheacht 
shóisialta agus eacnamaíoch;

10. á chreidiúint gur cheart don Straitéis Atlantach naisc leis an Straitéis ‘ón bhfeirm go 
dtí an forc’ agus an Straitéis Bhithéagsúlachta a ionchorprú ar mhaithe le sineirgí a 
ráthú idir na tionscnaimh sin; ag tabhairt dá aire go bhfuil ról lárnach ag earnáil an 
iascaigh agus ag earnáil an dobharshaothraithe i dtaca le bia sláintiúil a chur ar fáil le 
lorg carbóin laghdaithe, agus go bhfuil sé ríthábhachtach an Straitéis Atlantach a 
idirnascadh leis an dá straitéis; á mheas, ina leith sin, nach foláir anailís a dhéanamh ar 
thionchar foriomlán na straitéisí sin ar réigiún an Atlantaigh, ó thaobh an chomhshaoil 
agus de agus ó thaobh na sochaí agus na heacnamaíochta de araon, chun a chur ar 
chumas na straitéisí sin earnáil láidir, rathúil agus inbhuanaithe a chothú a bheidh 
frithsheasmhach in aghaidh bagairtí amhail an t-athrú aeráide;

11. á chur i bhfáth go bhfuil athrú á dhéanamh ar bhonn méadaitheach ag an athrú aeráide 
ar dháileadh, ar tháirgiúlacht agus ar chomhdhéanamh speicis shlabhra iomlán na 
beatha muirí agus an choimpléisc giniúna; á chur i bhfáth go bhfuil tionchair 
idirghaolmhara ag an athrú aeráide ar aigéin, ar inbhir agus ar bheirtreacha 
meilsceánaigh a sholáthraíonn gnáthóga agus limistéir iasclainne d’éisc; ag tabhairt dá 
aire go bhfuil sé tugtha le fios ag eolaithe gurb é leathnú molach na speiceas muirí an 
tionchar is suntasaí a bheidh ag an athrú aeráide; á chur i bhfáth, i gcomhréir le 
Comhaontú Pháras 2015 maidir leis an Athrú Aeráide, gur cheart go ndíreodh 
straitéis 2.0 ar an ngá atá le freagairtí trasatlantacha éifeachtacha agus forásacha ar an 
athrú aeráide, trí bhearta maolaithe agus oiriúnaithe, go háirithe chun dul i ngleic leis 
na dúshláin nua atá ann do bhainistiú iascaigh agus do shlabhraí soláthair;

12. á mheabhrú go bhfuil ról ríthábhachtach ag earnáil an iascaigh sna geilleagair ar dhá 
thaobh an Atlantaigh, rud a fhágann go bhfuil sé ríthábhachtach dul chun cinn 
comhpháirteach a dhéanamh maidir le beartais inbhuanaithe iascaigh agus trádála a 
chabhraíonn leis an gcomhrac i gcoinne iascaireacht neamhdhleathach, neamhrialáilte 
agus neamhthuairiscithe, lena dtugtar machaire comhréidh d’oibreoirí agus lena 
gcoisctear rochtain ar an margadh do tháirgí bia mara nach bhfuil foinsithe go 
hinbhuanaithe;

13. á chur in iúl gur geal leis an tagairt sa Phlean Gníomhaíochta do bhogaigh chósta a 
mhapáil agus a chaomhnú mar chuid de Sprioc 6 maidir le hathléimneacht chósta níos 
láidre a bhaint amach; á iarraidh ar an gCoimisiún a áirithiú go bhfuil pleananna 
bainistíochta éifeachtacha ag na réimsí sin;

14. á mheabhrú, ina leith sin, nach é amháin go gcosnaíonn limistéir mhuirí faoi chosaint 
éiceachórais mhuirí ach go bhfuil ról acu freisin i maolú ar an athrú aeráide agus 
oiriúnú don athrú sin agus go rannchuidíonn siad le haigéin shláintiúla agus 
athléimneacha; ag athdhearbhú na hiarrata ón gCoimisiún, i straitéis 
bhithéagsúlachta 2030 uaidh, go ndéanfaí 30 % ar a laghad de limistéar farraige AE a 
chosaint, lena n-áirítear trí limistéir téarnaimh stoc éisc, amhail dá bhforáiltear faoin 
gcomhbheartas iascaigh, agus na limistéir sin ina bhfuil srian ar na teicnící 
iascaireachta agus ar na gníomhaíochtaí eacnamaíocha is díobhálaí; agus ardleibhéal 
cosanta do 10 % ar a laghad d’uiscí AE;

15. á chur in iúl gur oth leis nach ndéantar aon tagairt i bPlean Gníomhaíochta 2.0 agus 
ina cholúin do chur chun feidhme an chur chuige éiceachórais i leith bainistiú muirí de 
réir mar a cheanglaítear leis an Treoir Réime um Straitéis Mhuirí agus gur cheart go 
mbeadh feidhm aige i leith gach gníomhaíochta atá mar chuid den Gheilleagar Gorm;

16. á chur i bhfáth go dtugann cósta an Atlantaigh deiseanna d’earnálacha eile a bhfuil 
acmhainneacht shuntasach acu, amhail fuinneamh muirí in-athnuaite, taighde, 
longthógáil, iascaireacht turasóireachta agus bealaí gastranómacha i limistéir chósta 
ina bhfuil táirgí ar ardchaighdeán agus slabhraí gearrluacha; á chur i bhfáth a 
thábhachtaí atá an comhar idir stáit chósta an Atlantaigh maidir le taighde agus 
forbairt inbhuanaithe san fhuinneamh in-athnuaite; á chur in iúl gur geal leis, ina leith 
sin, gnéithe comhshaoil na straitéise, lena n-áirítear gréasán calafort glas a chruthú 
agus fuinneamh in-athnuaite a fhorbairt ar bhealach inbhuanaithe;

17. á chur in iúl gur saoth leis nach bhfuil aon chistiú curtha in áirithe chun an straitéis a 
chur chun feidhme; á chur in iúl go bhfuil sé den tuairim, a luaithe a bheidh 
athbhreithniú déanta ina leith, gur cheart go mbeadh buiséad oiriúnach aici.

18. á thabhairt chun suntais a thábhachtaí atá pleanáil spáis mhuirí éifeachtach agus 
rannpháirtíocht an phobail chuimsithigh i bhforbairt an gheilleagair ghoirm, i gcosaint 
na muirthimpeallachta agus san fhorbairt thionsclaíoch in earnálacha nua ar muir; á 
chur i bhfáth nach foláir do leathnú na ngníomhaíochtaí a bheith i gcomhréir le 
prionsabal an réamhchúraim agus leis an ngá atá le measúnuithe tionchair 
socheacnamaíocha, go háirithe maidir le gníomhaíochtaí traidisiúnta amhail an t-
iascach.

